
	ТҮШМЭЛИЙН ҮХЭЛ

	 

	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов,  Түүвэр зохиол” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТҮШМЭЛИЙН ҮХЭЛ

	(Орчуулсан Р. Гүрбазар)

	 

	 

	Нэгэн сайхан үдэш аж ахуйн төдийлөн хээнцэр биш түшмэл Иван Дмитрыч Червяков зөөлөн сандлуудын хоёрдугаар эгнээнд сууж «Корневилийн хонх» бүжигт дуурийг1 үзэж байхдаа дээд зэргийн жаргал эдэлж суулаа. Гэтэл гэнэт... 

	 

	Өгүүллэгт энэ «гэтэл гэнэт» их олон гардаг юм. Амьдрал тийм гэнэтийн явдлаар дүүрэн байдаг болохоор зохиогчдын зөв юм. 

	 

	Гэтэл гэнэт, түүний царай үрчийж нүд цагаанаар эргэлдэн амьсгал нь зогсчихжээ... Тэр бээр дурангаас нүдээ салган бөхийгөөд... найтааж орхилоо!!! Найтаахыг хаана ч, хэзээ ч зэмлэдэггүй юм. Хөдөөгийн эрчүүд, цагдаагийн дарга, заримдаа нууц зөвлөгч ч найтаадаг шүү дээ. Хүн бүр найтаадаг. Червяков их ч сандарсангүй, нусны алчуураар арчаад, ёс мэдэх хүний хувьд ингэж найтаалгахдаа хэн нэгэн хүний тавыг алдагдуулаагүй байгаа даа гэж эргэн тойрноо харлаа. Тэгээд л тэр бээр сандарч гарах нь тэр. Түүний өмнө зөөлөн сандлуудын эхний эгнээнд сууж байгаа намхан өвгөн бээлийгээрээ халзан толгой, хүзүүгээ их л хичээнгүй арчин нэг юм бувтнахыг Червяков харлаа. Түүнийг зам харилцааны яаманд албан хааж буй чөлөөнд байгаа генерал Бризжалов болохыг Червяков таньжээ.

	«Би шүлсээ үсэргэчхэж дээ! Миний дарга ч биш, хамаагүй хүн, тэгэхдээ л эвгүй юм даа. Уучлал гуйх хэрэгтэй» гэж Червяков боджээ.

	Червяков ханиалган, бүх биеэрээ урагш тонгойн генералын чихэнд,

	— Эрхэм минь, уучлаарай. Би тан руу шүлс үсэргэчихлээ... Санамсаргүй л... гэж шивнэлээ.

	— Зүгээр, зүгээр...

	— Бурхны ивээлээр уучлаарай. Би чинь... Би тэгэх гэж бодоогүй юм.

	— Та сууж үзээч! Намайг юм үзүүлээч!

	Червяков сандран тэвдэж мулгуу байдлаар инээмсэглэснээ тайз руу харж эхлэв. Тэр бээр харж байгаа хэр нь урьдын жаргал алга болжээ. Тэгээд түүний сэтгэлийн зовуурь шаналгаж эхэллээ. Завсарлагаагаар тэр түшмэл Бризжалов руу ойртон очиж дэргэдүүр нь жаахан явснаа ноомой зангаа дарж,

	— Эрхэм минь, би тан руу шүлс үсэргэсэн... Уучилж үзээч... Би... Би тэгж... гэж бувтнавал,

	— Болиоч... Би бүр мартчихсан байхад та түүнийг яриад байх юм гэж генерал хэлээд доод уруулаа тэсвэр алдсан шинжтэй хөдөлгөв. Червяков генерал руу сэжиглэн харснаа. «Мартсан гэх, гэтэл нүдэнд нь ёжтой байдал илэрч байдаг. Ярих ч дургүй байна. Би ер нь, тэгэх гээгүй юм... Энэ чинь байгалийн ёс юм гэдгийг учирлах хэрэгтэй байна. Тэгэхгүй бол намайг нулимах гэсэн гэж бодно. Одоо тэгж бодохгүй ч, хожим тэгж бодно!» гэж боджээ.

	Червяков гэртээ ирээд ёс алдсан тухайгаа яривал авгай нь болсон явдалд дэндүү хөнгөмсөг хандах шиг болжээ. Авгай нь эхлээд айснаа «хамаагүй» хүн гэдгийг мэдээд тайвширчээ.

	— Ямар ч атугай чи очиж уучлал эр. Чамайг олны дунд биеэ авч явж чаддаггүй хүн гэж бодно гэж авгай нь хэлжээ.

	— За тэр биш үү! Би уучлал гуйхад тэр их хачин байсан юм... Нэг ч аятай үг хэлээгүй. Тэгээд ч юм ярих зав байгаагүй.

	Маргааш нь Червяков ёслолын шинэ хувцсаа өмсөн үсээ засуулаад Брезжаловт учирлахаар явжээ... Генералын хүлээн авах өрөөнд ороод хүн олонтой байгааг Червяков үзлээ... Хүмүүс хүлээж авах завсар өргөдөл хүлээж авахаар генералыг гарч ирэхэд Червяков түүнийг бас харлаа. Хэд хэдэн хүнээс генерал юм асуугаад Червяков руу харахад түшмэл:

	— Эрхэм та, хэрэв санаж байгаа бол өчигдөр «Аркадия» театрт би найтаачихсан... тэгээд санаандгүй шүлсээ үсэргэчихсэн... Ууч... гэж илтгэж эхлэхэд, 

	— Тийм дэмий юм... Бурхан ивээг! гэж генерал хэлээр, — Танд юу хэрэгтэй вэ? гэж дараачийн хүнээс асуужээ.

	«Ярих дургүй байгаа болохоор уурласан байх нь... Үгүй, үүнийг ингээд орхиж болохгүй... Би түүнд учирлая» гэж Червяков боджээ.

	Генерал сүүлчийн хүнтэй уулзаж дуусаад дотоод өрөө рүүгээ чиглэхэд Червяков түүний хойноос даган,

	— Эрхэм минь, хэрэв би эрхэм таныг сочоосон аваас зөвхөн гэмших зүйл мөн гэж хэлэх байна... Санаандгүй юм болсныг болгоогооч гэж бувтнахад генералын царай ярвайж гараа савчаад,

	— Та зүгээр дооглож байх шив гэж хэлээд хаалганы цаагуур далд оржээ.

	«Юунд инээж дооглох билээ? Түүнд чинь инээж шоолох юу ч байгаагүй. Генерал учрыг нь ухаарахгүй нь. Ингэхлээр би энэ бардам гайхлаас дахиад уучлал эрэхгүй! Чөтгөр аваг! Харин түүнд захидал бичье. Явахаа больё, больё» гэж Червяков бодлоо.

	Червяков харьж явахдаа ингэж боджээ. Тэр бээр генералд захидал бичсэнгүй. Бодож бодож юу гэж бичихээ мэдсэнгүй. Тэгээд маргааш нь өөрөө очиж учирлах болжээ.

	— Би өчигдөр ирж таны тайван байдлыг алдагдуулжээ, эрхэм минь гэж генералыг өөдөөс нь асуух байдлаар харахад Червяков хэлээд, — Таны болгоосон шиг би шоолж дооглох гээгүй юм. Найтаалгахдаа шүлс үсэргэсэнд уучлал гуйх гэсэн болохоос инээж шоолох гэж бодоогүй юм. Би инээж дооглож зүрхлэх үү дээ? Хэрэв би инээж даажигнах юм бол албаны хүнийг хүндэтгэх ёс алга болох билээ гэж бувтналаа.

	Чичирч хөхөлбөр болсон генерал,

	— Тонил! гэж хашхирав.

	— Юу? гэж айсандаа бахардсан Червяков шивнэн хэллээ.

	— Тонил! гэж генерал хөлөө дэвсэн байж давтан хашхирав.

	Червяковын гэдэс дотор ямар нэгэн юм тасрах шиг боллоо. Тэр бээр юу ч үл үзэн, юуг ч үл харан хаалга руу чиглэн гадагш гарч... Тэр бээр өөрөө мэдэлгүй гэртээ ирээд ёслолын хувцсаа тайлсан ч үгүй, буйдан сандал дээр хэвтээд... үхжээ.

	 

	1883

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд сургууль, 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Донын тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

	Р. Гүрбазар

	 


1983 оны хэвлэл “А. П. Чехов : Түүвэр зохиол”-ын Гарчиг

	 

	А. П. Чехов, түүний уран бүтээлийн тухай (Р. Гүрбазар)

	 

	Түшмэлийн үхэл (Орчуулсан Р. Гүрбазар)

	Бүдүүн нарийн хоёр (Орчуулсан Б. Дэмчигдорж)

	Хамелеон (Орчуулсан Ц. Дамдинсүрэн)

	Бага дарга Дэлсдэг (Орчуулсан Б. Дэмчигдорж)

	Зочны уурласан учир (Орчуулсан Р. Гүрбазар)

	Даажигнал (Орчуулсан Р. Гүрбазар)

	Чоно (Орчуулсан Р. Гүрбазар)

	Зол заяа (Орчуулсан Р. Гүрбазар)

	Хээр тал (Орчуулсан Р. Гүрбазар)

	Вангийн хатан (Орчуулсан Р. Гүрбазар)

	Сээхэлзүүр (Орчуулсан П. Чойжил)

	Хэл бичгийн багш (Орчуулсан Р. Гүрбазар)

	Цамхагт байшин

	Печенег (Орчуулсан Р. Гүрбазар)

	Дугтуйтай хүн (Орчуулсан Ш. Цэгмэд)

	Жалган дотор (Орчуулсан Р. Гүрбазар)

	Сүйт хүүхэн (Орчуулсан Р. Гүрбазар)

	Марья Ивановна (Орчуулсан С. Лочин)

	 

	 


1983 оны хэвлэл “А. П. Чехов : Түүвэр зохиол”-ын Хэвлэн нийтлэлийн мэдээлэл

	А. П. Чехов

	 

	Түүвэр зохиол

	 

	“Улсын Хэвлэлийн Газар” 

	1983 он

	Улаанбаатар хот

	 

	Редактор Б. Пүрэвбаатар

	 

	Зураач Г. Актив

	Уран сайхны редактор Д. Сандагдорж

	Техник редактор М. Сарантуяа

	 

	Өрөлтөд 1983—4—11, 

	Хэвлэлтэд 1983—7—5, 

	Цаасны хэмжээ 84x108/32, 

	Хэвлэсэн тоо 10000 

	Х.х. 9,75 Х.н.х. 16,38 Т.х. 15,40 

	ХГ № 557/82, 

	Зах № 191 

	 

	Үнэ 6 тө 05 мө

	 

	Улсын Хэвлэлийн Газар, 

	Улаанбаатар, Элдэв-Очирын гудамж, 7 

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 6

	 

	
Заметки

		[←1]
	 Францын хөгжмийн зохиолч Р. Планкетийн (1848-1903) зохиосон бүжигт дуурь (Орч.)




cover.jpeg
A H YEXOB

TYMW&)N/VH
YXOA





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





